پنجاب اسمبلی کے اراکین کی جانب سے قواعد و ضوابط میں اصلاحات کا مطالبہ
فری اینڈ فئیر الیکشن نیٹ ورک کی معاونت سے قائم کردہ لیجسلیٹو سپورٹ گروپ کا پارلیمانی اصلاحات پر زور 
لاہور، اکتوبر اکیس 2016: پنجاب اسمبلی کے اراکین نے فری اینڈ فئیر الیکشن نیٹ ورک (فافن) کی اسمبلی قواعد و ضوابط میں مجوّزہ اصلاحات کی حمایت کرتے ہوئے کہا ہے کہ پارلیمانی اصلاحات ہی جمہوری استحکام کی ضامن ہوسکتی ہیں۔ 
چوبیس اراکین پر مشتمل پنجاب اسمبلی لیجیسلیٹو سپورٹ گروپ کے اجلاس میں حکومتی و اپوزیشن جماعتوں کے ممبران شریک ہوئے۔ اجلاس کے شرکا کا کہنا تھا کہ 1997 کے بنائے گئے پنجاب اسمبلی کے قواعد و ضوابط  پر نظرِ ثانی اور اصلاحات کی اشد ضرورت ہے۔ لیجسلیٹو سپورٹ گروپ فری اینڈ فئیر الیکشن کی معاونت سے اراکینِ صوبائی اسمبلی کا گروہ ہے جس کا مقصد ہمہ گیر پارلیمانی اصلاحات کو ممکن بنانا ہے۔
فافن کی جانب سے لیجسلیٹو سپورٹ گروپ کے شرکا کو مجوّزہ اصلاحات پر بریفنگ دی گئی۔ پنجاب اسمبلی کے پانچ سالہ مشاہدے اور اراکینِ اسمبلی کی مشاورت سے طے کیے گئے مجوّزہ اصلاحاتی ایجنڈا میں اسمبلی کی سفارشات پر حکومتی عملدرآمد، قائمہ کمیٹیوں کو مضبوط بنانے اور پارلیمانی شفافیت کو یقنی بنانے کے حوالے سے سفارشات شامل ہیں۔
مسلم لیگ ن کے رکن اسمبلی عائشہ جاوید کا کہنا تھا کہ پنجاب اسمبلی نے حالیہ مہینوں میں اپنے قواعد و ضوابط میں چند ترامیم منظور کی گئی لیکن ابھی بھی ان قواعد میں بہتری کی خاصی گنجائش موجود ہے۔ ان کا یہ بھی کہنا تھا کہ تمام اراکین کو اپنی جماعتی وابستگیوں سے بالاتر ہو کر اسمبلی کو مضبوط بنانے کے لیے پارلیمانی اصلاحات کی حمایت کرنی چائیے۔ عائشہ جاوید نے موثر پارلیمانی اصلاحات اور شفافیت کے حوالے سے فافن کی تعریف کرتے ہوئے کہا کہ فافن کی مشاہدہ کاری سے اراکینِ اسمبلی بھی استفادہ کرتے ہیں۔
پاکستان تحریک انصاف کے رکنِ اسمبلی آصف محمود نے اظہارِ خیال کرتے ہوئے کہا کہ لیجسلیٹو سپورٹ گروپ کے ممبران کو اسمبلی قواعد میں بہتری لانے کے لیے مل کر کام کرنے کی ضرورت ہے۔ ان کا کہنا تھا کہ جمہوری روایات پاکستان میں ابھی اتنی مضبوط نہیں ہوسکیں اور اس مقصد کے لیے خاصا کام کرنا باقی ہے۔ 
پاکستان مسلم لیگ کے رکنِ اسمبلی کے سردار وقاص حسن مؤکل نے کہا کہ اسمبلی کے اجلاس کے دوران اکثر اوقات قواعد و ضوابط کی خلاف ورزی کی جاتی ہے۔ انہوں نے موجودہ قواعد پر عملدرآمد پر زور دیا جبکہ جماعت اسلامی کے رکن ڈاکٹر وسیم اختر نے وزیرِ اعلٰی و دیگر وزرا کی اسمبلی میں حاضری کا ریکارڈ عام کرنے کا مطالبہ کیا۔
اس کے علاوہ اجلاس میں اپوزیشن لیڈر میاں محمود الرشید، چئیرمین قائمہ کمیٹی برائے استحقاقات چودھری اقبال، جماعت اسلامی کے راہنما فرید پراچہ اور دیگر پارلیمانی جماعتوں کے اراکینِ اسمبلی بھی شریک ہوئے۔ فافن کی مجوّزہ اصلاحات میں اسمبلی کو مؤثر بنانے کے لیے کئی سفارشات کی گئی ہیں جو فافن کی پانچ سالہ مشاہدہ کاری کے نتیجے میں مرتّب کی گئی ہیں۔ 
[bookmark: _GoBack]ان اصلاحات میں اسمبلی کے ایجنڈے کا انتظام بہتر بنانے کے لیے انفارمیشن ٹیکنالوجی کے استعمال پر بھی زور دیا گیا ہے۔  اراکین کی کم حاضری کے باعث اسمبلی کاروائی میں تعطّل کو روکنے کے لیے سپیکر کو یہ اختیار دیا گیا ہے کہ وہ کورم یقینی بنانے کے بعد ہی اسمبلی کا اجلاس شروع کرے۔
مزید برآں قائمہ کمیٹیوں کو مزید مستحکم اور مؤثر بنانے کے لیے ان کمیٹیوں کو بااختیار بنانے اور ان کی حاضری کا ریکارڈ عام کرنے کی سفارشات بھی اصلاحاتی ایجنڈے کا حصّہ ہیں۔ اسمبلی کی کاروائی میں اراکین کی شرکت بہتر بنانے کے لیے اسمبلی اجلاس براہِ راست نشر کرنے اور شفافیت کو بڑھانے پر زور دیا گیا ہے۔ 
اسی طرح اجلاس کے دوران حکومتی یقین دہانیوں کا ریکارڈ رکھنے اور ان پر عملدرآمد یقینی بنانے کے لیے بھی تجاویز دی گئی ہیں۔ پارلیمانی اصلاحات پر عملدرآمد سے عوام اور منتخب نمائندوں کے درمیان حائل فاصلے کم ہونے کے ساتھ ساتھے جمہوریت بھی مستحکم ہوگی۔ 
